
Тақриз 

ба автореферати диссертатсияи Шодиева Фархунда Тоҷиддиновна дар 

мавзуи “Таҳлили мавзуии гузингӯяҳо ва андешаҳои завқӣ-назарии Аҳмади 

Шомлу” барои дарёфти дараҷаи илмии номзади илмҳои филологӣ аз рӯйи 

ихтисоси 10.01.03 - Адабиёти қишварҳои хориҷии Аврупо, Осиё, Африқо, 

сокинони бумии Амрико ва Австралия (адабиёти форсӣ)

Таҳқиқи рӯзгору осори шоирону нависандагони ин ё он давр бозтоб ва 

довари ҳақгӯи сатҳи маърифати адабӣ ва ҷаҳонбинии махсуси халқу кишварҳост. 

Қарни XX Эрон аз нигоҳи сиёсӣ даврони пурталотуму таҳаввулот ва аз назари 

адабӣ пурбори фарҳанги форсӣ ба ҳисоб меравад.

Аҳмади Шомлу аз ҷумлаи шоирони даврони оғози навҷӯиҳои адабиёти 

форсй буда, осори ӯ ба ҳайси тавсия ва тавсеаи шинохти анъанаҳои як давраи 

адабиёт муаррифӣ мешавад. Ӯ дар тули 75-соли зиндагӣ ва бештар аз 50-соли 

сурудани шеър яке аз мустаҳкамтарин пайвандҳоро миёни шеъри нав ва шеъри 

классикии форсӣ эҷод кард. Ӯ ба тариқи хоси худаш усули шеъри навро, гоҳ дар 

қолабҳои куҳан ва гоҳ дар қолабҳои нав чунон ҷой мекард, ки хонанда ба 

душворӣ метавонист миёни онҳо фарқ бигузорад. Аҳмади Шомлу, воқеан 

беҳтарин ва зеботарин пайвандро миёни ин ду тарз барқарор кард ва бархӯрдҳову 

ихтилофи миёни ин ду гуна сароишро ба ҳадди ақал расонд.

Аҳмади Шомлу, чунончи муаллифи диссертатсия ишора намудааст, 

суруданро бо сабки суннатӣ оғоз карда, пас аз ошноӣ бо Нимо Юшиҷ тарзи ӯро 

мепазирад ва ахиран, онро ҳам канор гузошта, ба «эҷоди шеъри сапед ё шеъри 

мансур» мепардозад. Дар ҳамин росто муҳаққиқ ёдрас месозад, ки Аҳмади 

Шомлуро дар Эрон ҳамчун бунёдгузори «шеъри сапед» мешиносанд.

Муҳаққиқ Шодиева Фархунда омӯзиши рӯзгору осор ва сабки шоирии 

Аҳмади Шомлу ва шахсияти адабиву таърихиро дар меҳвари адабиётшиносии 

муқоисавӣ мавриди тадқиқ қарор дода, ҳамзамон маҳсули чустуҷӯҳои илмии 

худро тибқи меъёрҳои ҷадиди шинохти арзишҳои адабӣ. ва мутаносибан ба 

анъанаҳо ва усулҳои адабиётшиносии ҷаҳонӣ дифоъ мекунад.

Мушоҳидаҳои илмии муаллиф, баррасиҳои адабӣ ва таърихиро мустақиман 

фаро гирифта, ба муаллиф имкон додаанд, ки дар фазои арзишу довариҳо дар 

шинохту қабули осори шоир сухан ва хулосаи илмии худро ифода карда тавонад.

Аз ин нуқтаи назар, рисолаи Шодиева Фархунда «Таҳлили мавзуии 

гузингӯяҳо ва андешаҳои завқӣ-назарии Аҳмади Шомлу» аҳамияти зиёди илмиро 

ба худ касб мекунад. Рисола дар сатҳи баланди илмй, мамлӯ аз иттилооти бикри 

илмӣ аст, ки воқеан, дар дастраси умум қарор гирифтани онҳо амрест хеле муфид 

ва савоб. Унвонҷӯ бо иншои ин рисола нишон додааст, ки аз сатҳи дониши баланд 

ва истеъдоди хуби илмӣ бархӯрдор аст.

Рисола аз пешгуфтор, се боб, хулоса ва феҳристи адабиёт ташкил шудааст.

Дар пешгуфтор унвонҷӯ ба дурустӣ таъкид мекунад, ки нимаи дуввуми 

қарни XX барои адабиёти муосири Эрон яке аз дурахшонтарин адвори адабӣ 

маҳсуб мешавад. Ба гуфтаи муаллифи рисола маҳз дар ҳамин давра буд, ки 

ҷомеаи адабии Эрон бо баргузории нахустин анҷумани нависандагони Эрон 

(соли 1946) падидаи тозаеро дар адабиёт бо номи «шеъри нав» ба расмият 

шинохт. Табиист, ки ҳар падидаи тоза ҳамеша ба муқобилаву тардид мувоҷеҳ 

‘мешавад ва ниёз ба тарбияту саробонӣ ва муаррифию шинохта шудан дорад. 

Ҳарчанд ин шинохт кори осоне набуд, вале ба гунае роҳ барои пешрафти баъдӣ 

ҳамвор шуда буд. Чопи осори Нимо дар матбуоти аср миёни мардуме, ки 

гӯшашон тӯли ҳазор сол ба низому қавонини арӯзӣ одат карда буд, эҷоди 

шигифтӣ, норизоятӣ ва гоҳо хашму ғазаби бепоя менамуд. Худи Нимо барои 

муаррифии шеваи кори худ, ҳамзамон бо пешниҳоди намунаҳои ашъор, осоре 

назарӣ, мисли «Ду нома», «Ҳарфҳои ҳамсоя», «Арзиши эҳсосот» таълиф намуда 

буд, вале қабулонидани ин ҳама андешаҳо кори осоне набуд.

Боби аввал, ки «Авзои сиёсӣ-иҷтимоии Эрон дар солҳои чилуми асри XX» 

унвон шудааст, аз чаҳор фасл ё зербоб иборат аст. Дар ин зербобҳо масоиле, чун 

«Хусусиятҳои сиёсӣ-иҷтимоии ҷомеа», «Вижагиҳои фарҳангӣ-ақидатии ҷомеа», 

«Таъсири нашрияҳои адабӣ-иҷтимоӣ дар рушди шеъри муосири форсй» ва 

«Ҷараёнҳои шеърӣ дар даҳаи чилуми асри XX» мавриди пажӯҳиш ва баррасй 

қарор гирифта, муаллиф бо овардани намунаҳо ва шавоҳиди зиёд фикру назарҳои 

худро перомуни масоили мазкур тақвият бахшидааст.

Боби дуввум «Зиндагинома ва мероси адабии Аҳмади Шомлу» номида шуда, 

дар он масоиле аз қабили «Шарҳи ҳоли мухтасари Аҳмади Шомлу», «Мероси 

Аҳмади Шомлу», «Пешинаи таҳқиқ» ва «Анвои шеърӣ дар дар девони Аҳмади 

Шомлу» мавриди таҳқиқ ва омӯзиш қарор гирифтааст.

«Тахдили мавзуии гузингӯяҳо ва андешаҳои завқӣ-назарии Аҳмади Шомлу» 

унвони боби сеюм ва ниҳоии диссертатсия буда, он аз шаш зербоб иборат аст, ки 

ба масоиле аз қабили «Нигоҳе ба мафҳум ва маънии истилоҳии гузингӯяҳо», 

«Гузингӯяҳо перомуни зиндагӣ», «Гузингӯяҳо роҷеъ ба равшанфикрон ва нақши 

онҳо дар ҷомеаи адабӣ», «Гузингӯяҳо дар бораи шеър ва анвои он», «Гузингӯяҳо 

перомуни шоир, ҳунар ва мафҳумҳои марбут ба онҳо», «Мавзуи накду мунаққид 

дар гузингӯяҳо», «Мавзуи калима ва нақши он дар гузингӯяҳо», «Навиштан ва 

нависанда аз диди шоир бар асоси гузингӯяҳо» ва «Мавзуи ҳиҷрат дар 

гузингӯяҳои Аҳмади Шомлу» бахшида шудааст.

Аз мутолеаи автореферат ба назар мерасад, ки таҳқиқоти Шодиева Фархунда 

«Таҳлили мавзуии гузингӯяҳо ва андешаҳои завқӣ-назарии Аҳмади Шомлу» кори 

мукаммал ва анҷомёфта буда, дар сатҳи матлуби илмӣ ва дар қолаби муқаррарии 

* рисолаҳои илмӣ иншо шудааст. Бидуни шак, рисола аз аҳамияти зиёди илмӣ, ҳам 

барои адабиёти форсӣ ва ҳам барои адабиёти тоҷикй бархӯрдор аст.

Аммо дар баробари ёфтаҳо ва дастовардҳои илмӣ, ки бидуни ҳеҷ шакку 

тардид, дар рисола хеле зиёданд, рисола аз бархе норасоиҳо, ки аксаран ҷузъӣ ба 

назар мерасанд, орӣ нест:

1. Диссертант дар рисола дар ҳар ҷо, ки дар бораи солҳои чилуму панҷоҳум 

ва ба ҳамин тартиб даҳсолаҳо сухан меронад, саҳван «даҳаи чилум» (саҳ. 9, 11) 

ва «даҳаи панҷоҳум» (саҳ. 10) овардааст. Беҳтар аст, калимаи «даҳаи» ба 

«солҳои» ё «чилум»-у «панҷоҳум» ба «чорум»-у «панчум» иваз карда шавад, зеро 

яқ даҳа фарогири даҳ сол аст.

Хушбахтона, ин иштибоҳот дар тарҷумаи русии автореферати диссертатсия 

дида намешавад.

2. Умуман, дар чанд маврид иштибоҳоти техникӣ ва имлоию китобатӣ ба 

чашм мерасанд, чунончи дар саҳ. 10 (хуссусият - хусуссият)..

Албатта, ин норасоиҳо ҷузъӣ буда, ҳаргиз наметавонанд қимат ва арзиши 

илмии рисоларо бикоҳонанд, вале рафъи онҳо ба манфиати кор хоҳад буд.

Фишурда ва мақолаҳои нашршуда баёнгари мазмуну муҳтавои рисолаи илмӣ 

мебошанд.

Умуман, таҳқиқоти Шодиева Фархунда Тоҷиддиновна, ки дар мавзуи 

«Тахдили мавзуии гузингӯяҳо ва андешаҳои завқӣ-назарии Аҳмади Шомлу» 

навишта шудааст, як кори фундаменталӣ буда, комилан ба талаботи рисолаи 

номзадӣ, ки Комиссия Олии Аттестатсионии назди Президенти Ҷумҳурии 

Тоҷикистон муқаррар намудааст, ҷавобгӯ буда, муаллифи он сазовори дарёфти 

дараҷаи илмии номзади илмҳои филология аз рӯи ихтисоси 10.01.03 - Адабиёти 

кишварҳои хориҷии Аврупо, Осиё, Африқо, сокинони бумии Амрико ва 

Австралия (адабиёти форсӣ)мебошад.

Мудири кафедраи забони тоҷики 

ва ҳуҷҷатнигории Академияи идоракунии

давлатииназди Президенти

Ҷумхурии Тоҷикистон, н.и.ф., дотсент

Сана: 24.04.2025 

Додихудоев Р.М.

ш. Душанбе, н.Фирдавси, куч. Рустам Амаки-2

Ье81ти8Нт@таИ.ги (+992) 107000104

Имзои Р.М. Додихудоевро тасдиқ мекунам:

Сардори раёсати кадрҳо, коргузорӣ ва корҳои

махсуси Академияи иДоракунии давлатии назди 
1'^0.7

Президенти Ҷу мху рӣиТоҷи кисШг , оирхонзода Ф.З.

ИСПЕЦЧАСТИ

Суроға: шаҳри Душ 

кӯчаи Саид Носир 33. 

Телефон: (372) 24 8945

Сана: 24.04.2025

4


